
Izjava OHR-a na konferenciji
za  medije  međunarodnih
organizacija
NATO danas razmatra članstvo Bosne i Hercegovine u programu
‘Partnerstvo za mir’

Ministri odbrane zemalja članica NATO-a danas se sastaju u
Birselu. Jedna od tačaka na njihovom planu su izgledi Bosne i
Hercegovine za ulazak u ovu zajednicu zemalja, koja za svoje
članice predstavlja garanciju mira i stabilnosti već skoro
šezdeset godina.

Iako ćemo morati sačekati rezultate razgovora u okviru NATO-a
i  čuti  šta  će  oni  reći  o  saradnji  BiH  sa  Međunarodnim
krivičnim tribunalom za bivšu Jugoslaviju – što je jedan od
uvjeta za članstvo u programu ‘Partnerstvo za mir’ – BiH može
biti ponosna na ovo značajno dostignuće.

Nakon  jučerašnjeg  glasanja  u  Parlamentu  Federacije  BiH,
usvajanja odbrambenih reformi na državnom nivou u Parlamentu
BiH početkom ove sedmice te glasanja u NSRS prošle sedmice,
Bosna i Hercegovina i njeni entiteti sada su zaokružili proces
ustavnih  i  zakonskih  amandmana  kojima  su  vojna  komanda  i
kontrola prenešeni na državni nivo.

Izglasavanje ovih promjena otvorilo je vrata za integraciju
BiH u NATO – proces koji građanima ove zemlje nudi najbolje
šanse za dugoročni mir i stabilnost.

Ministri  odbrane  zemalja  članica  NATO-a  sada  će  imati
konkretne dokaze da je BiH ozbiljna u svojoj nakani da se
pridruži ‘Partnerstvu za mir’ i NATO-u. To je važno za sve
ljude u ovoj zemlji: članstvo u ‘Partnerstvu za mir’ a jednog
dana i u NATO-u građanima ove zemlje nudi najbolje šanse za

dugotrajni mir i sigurnost.

Donošenjem  ovih  zakona  i  ustavnih  amandmana,  Bosna  i
Hercegovina je pokazala da je u stanju da promijeni Dayton
koristeći odredbe samog Daytona. Nadležnosti koje su vršene na
entitetskom  nivou  prenešene  su  na  državni  nivo  putem
političkog dogovora. To bi trebalo biti ohrabrenje za sve one
koji žele da ova zemlja postane funkcionalna država na putu ka
Evropi, koja radi u interesu svih njenih građana.

Plan ekonomskog razvoja

U utorak su državna i entitetske vlada postigle dogovor o
smanjenju poreza s ciljem stimuliranja investicija i otvaranja
novih radnih mjesta, kao i o proširenju privatnog sektora.
Također su se dogovorili da rade na ublažavanju socijalnih
problema do kojih neminovno dolazi kada zemlje prolaze kroz
teški proces ekonomske tranzicije, tako što će donijeti mjere
za smanjenje siromaštva.

Koordinacioni  odbor  za  ekonomski  oporavak  i  evropske
integracije  –  u  kome  se  nalaze  svi  relevantni  zvaničnici
odgovorni  za  ekonomski  razvoj  u  tri  vlade  –  prihvatio  je
četvorogodišnji program ekonomskog razvoja koji je izrađen u
okviru Razvojne strategije za BiH (Poverty Reduction Strategy
Plan  –  PRSP).  Ovaj  dokument  su  izradili  i  usvojili
bosnaskohercegovački  organi  bez  angažmana  međunarodne
zajednice. To je stopostotni proizvod Bosne i Hercegovine i
ima podršku tri premijera i tri ministra financija.

Visoki predstavnik je zadovoljan činjenicom da je ovaj plan
završen te apeluje na entitetske vlade i Vijeće ministara BiH
da formalno usvoje ovaj dokument te da se njegove osnovne
odredbe donesu što je prije moguće.

Kao  što  je  visoki  predstavnik  istakao  u  svom  jučerašnjem
govoru,  uvođenje  stvarnih  promjena  u  ovu  zemlju  ne  znači
“donošenje deklaracija, obećanja i planova” nego provođenje
tih planova i donošenje koristi građanima. Također je istakao



da “oko polovine ove zemlje živi na ili ispod službene granice
siromaštva”,  i  ti  ljudi  su  s  pravom  nestrpljivi  prema
obećanjima  o  boljim  vremenima  koja  dolaze.  Plan  koji  je
usvojio  Ekonomski  koordinacioni  odbor  u  utorak  biće  još
efikasniji upravo zato što je riječ o domaćem proizvodu – a na
vladama da ga sada zaista i provedu u djelo.


